Stjórnarfundur LSE haldinn í veitingahúsinu „Yfir Borðið” á Egilsstöðum 21. mars 2007

Dagskrá:

1. Aðalfundur. Tekið fyrir bréf Ásvaldar Magnússonar.

2. Tillaga sem barst stjórn LSE frá stjórn Félags skógarbænda á Vesturlandi.

3. Útgáfumál.

4. Önnur mál.

Mætt á fundinn eru stjórnarmennirnir: Edda Kr. Björnsdóttir, Sigurður Jónsson, Stefán Á. Jónsson og Reynir Ásgeirsson sem ritaði fundargerð. Einnig mættu á fundinn Þórarinn Svavarsson og Þorsteinn Pétursson.

Formaður setti fundinn um kl. 15:30 og bauð fundarmenn velkomna. Reynir las upp bréf frá Ásvaldi sem ekki komst á fundinn. Í bréfinu reifar Ásvaldur ýmislegt sem varðar aðalfund samtakanna sem haldinn verður að Reykhólum í Barðastrandarsýslu 24. – 26. ágúst n.k. Hann spurði m.a. um þema fundarins og sagði að dagskrá og fyrirkomulag fundarins kæmi betur í ljós um næstu mánaðamót. Einnig velti hann fyrir sér stöðu LSE innan verkefnanna, ráðuneytis og víðar og hvert væri hlutverk landshlutafélaganna og LSE að þeirra áliti. Þá varpaði hann fram þeirri stóru spurningu: „Hvernig eigum við að fjármagna samtökin?”

Tillaga kom fram um að kolefnisbinding verði aðalþema aðalfundarins og Ásvaldi yrði falið að undirbúa framkvæmd þess í samráði við Eddu.

Lagt var fram bréf frá FsV þar sem vakin er athygli á að úthlutunarreglum hjá Starfsmenntasjóði bænda hefur verið breytt þannig að styrkjum vegna námskeiðahalda er nú aðeins úthlutað annað hvert ár. Þetta mun koma sér  illa fyrir bændur t.d. þá sem hyggjast sækja „Grænni skóga” námskeiðin. Framleiðnisjóður sem hefur styrkt bændur milliliðalaust, mun eftirleiðis greiða framlag beint til Starfsmenntunarsjóðsins.

Stjórn FsV fer þess á leit við LSE að samtökin skori á stjórn SÍB (Starfsmenntasjóð bænda) að leita leiða til að afla nægra framlaga í sjóðinn, þannig að þeir bændur sem eru í námi geti árlega sótt um styrki úr sjóðnum.

Lagður var fram samstarfssamningur (drög) „Grænni skóga” um skógræktar- og landgræðslufræðslu. 

Edda ræddi um Búnaðarþing sem hún sat nýverið fyrir hönd samtakanna og skýrði m.a. frá tillögu sem hún stóð að í Umhverfis- og jarðræktarnefndar þingsins „Varnir gegn sinu- og skógareldum” og var samþykkt á þinginu.

Tillagan hljóðar svo: 

„Búnaðarþing 2007 hvetur Brunamálastofnun Íslands, í samvinnu við Samband ísl. Sveitarfélaga, til að skipa starfshóp sem vinni að markvissum og fyrirbyggjandi vörnum gegn sinu- og skógareldum.”  

Í greinargerð með tillögunni segir:

„Á síðari árum hefur landnotkun og búseta breyst mikið og hafa stór landssvæði verið friðuð fyrir beit. Þá hefur sumarhúsum fjölgað mjög á vel grónum svæðum. Þessi breytta landnotkun kallar á öflugar brunavarnir.”

Þá skýrði Edda frá  tillögu um kolefnisbindingu sem hún hafði framsögu fyrir og hljóðar svo:

„Búnaðarþing 2007 beinir því til stjórnvalda að vegna markaðsvæðingar kolefnisbindingar, verði jarðeigendum tryggð réttindi til markaðssetningar og sölu á kolefniskvóta innanlands og/eða hlutdeild í tekjum vegna sértækra aðgerða ríkisins.”

Fram kom breytingartillaga: Í stað „stjórnvalda” komi „stjórnar BÍ.” Samþykkt.

Sigurður skýrði frá fréttablaði sem hann hefur haft veg og vanda að og stefnir að að komi út 15. apríl n.k. Blaðið verður allt að 20 síður og verður vettvangur landshlutafélaganna, LSE og skógarbænda. Einnig verður rými fyrir auglýsingar. Lýst var eftir nafni á blaðið og kom fram uppástungan „Við skógareigendur.” Gert er ráð fyrir að upplag blaðsins verði 1000 eintök sem skipt verði niður á 5 landshluta. Hægt verður að setja sama efni og á að birtast í blaðinu inn á heimasíður landshlutaverkefnanna.

Fundurinn beinir því til stjórna aðildarfélaganna að þær skili inn tillögum til aðalfundar fyrir 15. júní n.k. til formanns LSE. Þá eru stjórnirnar ennfremur minntar á að hafa félagaskrár tiltækar á aðalfundi.

Fleira ekki tekið fyrir og fundi slitið kl. 20:30.   

                                                                             Reynir Ásgeirsson, ritari

